
Nr. 1462/4 Prot.       Tiranë, më 26. 11 . 2025 

 

 

 

 

 

V E N D I M 

 

Nr.  274, Datë   26 .  11 . 2025 

  

Bazuar në nenin 32/1/a dhe nenin 33 të Ligjit 10221/2010 “Për Mbrojtjen nga Diskriminimi”, të 

ndryshuar, Komisioneri për Mbrojtjen nga Diskriminimi mori në shqyrtim ankesën nr. 239, datë 

17.10.2025, të paraqitur nga z. S. L., kundër institucioneve spitalore, në të cilën pretendohet 

diskriminim për shkak të  “gjendjes shëndetësore”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I: 

I. Parashtrimi i fakteve sipas subjektit ankues. 

Sipas shpjegimeve të dhëna në formularin e ankesës subjekti ankues, në mes të tjerash, parashtron 

se:Unë që po ju drejtohem jam S. Z. L., i datëlindjes 15.08.1959, lindur e banues në Lezhë. Prej 

vitit 2006 jam diagnostikuar me probleme të shëndetit të syve, por asnjëherë nuk kam gjetur 

zgjidhje. Për këtë arsye, gjendja ime shëndetësore është përkeqësuar me kalimin e viteve dhe prej 

vitit 2014 trajtohem me pension invaliditeti, grupi i parë. Më 02.01.2023, jam paraqitur në 

Klinikën e Okulistikës pranë Qendrës Spitalore Universitare “Nënë Tereza”, me diagnozën 

“Perforacion bulbi ocular dhe laceracion të kapakut të poshtëm”. Gjatë trajtimit në QSUT, mjekët 

konstatuan se vuaj edhe nga probleme në retinën e syrit. 

Sipas Epikrizës së lëshuar nga Klinika e Okulistikës në QSUT më 24.03.2023, konfirmohet ndër të 

tjera se:“Pacienti në spital u trajtua për segmentin posterior sipas protokollit tonë. Pacienti u 

largua për t’u trajtuar privatisht për retinën, pasi klinika jonë nuk e trajton aktualisht retinën.” 

Gjatë gjithë këtyre viteve, ndonëse kam pasur probleme akute të theksuara me shëndetin e syve, 

asnjëherë nuk më është ofruar trajtim i plotë, sipas protokolleve të diagnozës konkrete, në spitalet 

e vendit tonë, përfshirë këtu edhe Klinikën e Okulistikës pranë QSUT. Mungesa e trajtimeve të 

duhura e të plota ka ndikuar në përkeqësimin e shëndetit tim, duke vështirësuar jashtëzakonisht 

shumë jetën time dhe të familjes sime. Për të gjetur shërim e zgjidhje, jam detyruar disa herë të 

trajtohem në disa spitale jashtë vendit, duke sjellë kosto tepër të lartë dhe jashtë mundësive për 

familjen time. 

Prej vitit 2014 trajtohem me pension invaliditeti, grupi i parë, me kujdestare bashkëshorten time. 

Pagesa mujore e pensionit të invaliditetit, 24.600 lekë/muaj, është e pamjaftueshme për të 

mundësuar ilaçet e domosdoshme. 

Gjendja e vështirë shëndetësore prej afër 20 vitesh, pamundësia për një jetë aktive e për të qenë i 

angazhuar, si dhe shpenzimet e mëdha përtej mundësive të familjes sime për t’u trajtuar jashtë 

vendit, kanë ndikuar në jetën time dhe të familjes sime, më kanë sjellë demotivim dhe distancim të 

pashmangshëm nga një jetesë normale, sociale e aktive e përditshme, si dhe kanë vënë 

bashkëshorten dhe fëmijët e mi përballë vështirësive financiare e emocionale të vështira për t’u 

përballuar.  

Gjithmonë, unë dhe familja ime kemi qenë e jemi taksapagues të rregullt të të gjitha detyrimeve 

vendore e qendrore. Jetojmë e punojmë në respektim të normave dhe rregullave ligjore, në 

harmoni me komunitetin ku bëjmë pjesë, duke mos shkaktuar asnjëherë dëm moral apo material 

ndaj askujt. Por, pavarësisht kësaj, sistemi shëndetësor i vendit tonë nuk më ofron minimumin e 

trajtimit të problemit shëndetësor dhe, në mungesë të kësaj, nuk më jep zgjidhje apo mbështetje 

për të më siguruar trajtim të specializuar në vendet e tjera.  

Mungesa e ofrimit të shërbimit për trajtimin e retinës së syrit në Klinikën e Syrit pranë QSUT 

përbën një shkelje të së drejtës që Kushtetuta i garanton secilit qytetar të Republikës së Shqipërisë 

për kujdes shëndetësor të ofruar nga shteti. 

Sipas nenit 55 të Kushtetutës së Republikës së Shqipërisë: 

1. Shtetasit gëzojnë në mënyrë të barabartë të drejtën për kujdes shëndetësor nga shteti. 

2. Kushdo ka të drejtë për sigurim shëndetësor sipas procedurës së caktuar me ligj. 

Në gjithë këto vite të përballjes time me problemet shëndetësore, jam diskriminuar nga strukturat 

shëndetësore të vendit tim, duke më munguar trajtimi bazë sipas protokolleve zyrtare të diagnozës 

time  trajtimi i retinës së syrit.  

Pavarësisht buxheteve vjetore prej miliarda lekësh të akorduara për sistemin shëndetësor mbi 

bazën e taksave të paguara nga qytetarët shqiptarë, në spitalet e vendit tonë, e aq më tepër në 

Qendrën kryesore Spitalore në vend “Nënë Tereza”, nuk trajtohet problemi shëndetësor prej të 

cilit vuaj prej vitesh.  

I gjithë ky kalvar ecejakesh në spitalet e vendit tonë, pa asnjë zgjidhje, më ka shkaktuar përkeqësim 

të gjendjes time, duke sjellë pasoja edhe në gjendjen time emocionale. 

Subjekti ankues, kërkon nga Komisioneri për Mbrojtjen nga Diskriminimi:  

1. Të konstatohet rasti i diskriminimit ndaj meje, pasi pa asnjë shkak të arsyeshëm më është 

mohuar e drejta kushtetuese për t’u trajtuar në spitalet e vendit tim për problemin 

shëndetësor të diagnostikuar prej vitesh; 

2. Të merren masa që shërbimi i trajtimit të retinës të ofrohet në spitalet në vendin tonë 

sipas protokolleve bashkëkohore. 

Pas regjistrimit të ankesës së depozituar pranë Komisionerit, u konstatua se ajo paraqiste mangësi 

në aspektin formal, pasi nuk ishte bërë identifikimi i saktë i institucioneve spitalore ndaj të cilave 

drejtohej ankesa, mungonte dokumentacioni provues që mbështet pretendimet e paraqitura, si dhe 

nuk ishte përcaktuar qartë koha kur kishte ndodhur diskriminimi i pretenduar dhe momenti kur 

ankuesi kishte marrë dijeni për këtë diskriminim. 

Për këtë arsye, nëpërmjet shkresës nr. 1462/2 prot., datë 21.10.2025 të Komisionerit është 

proceduar me kërkesën për plotësimin e dokumentacionit e informacionit të nevojshëm për vijimin 

e shqyrtimit të ankesës së saj, si më poshtë vijon:  

• Të specifikohet qartë kundrejt cilit institucion shëndetësor adresohet ankesa për 

diskriminim, duke përfshirë emrin e plotë të institucionit, vendndodhjen si dhe 

institucionin përkatës ku ka ndodhur ngjarja. 

• Të sqarohet qartë se cilat janë shkaqet e pretenduara të diskriminimit, në kuptim të nenit 1 

të ligjit nr. 10221/2010, “Për Mbrojtjen nga Diskriminimi”, i ndryshuar. Ky informacion 

duhet të shoqërohet me dokumentacionin përkatës, i cili vërteton se ju i mbartni këto 

shkaqe. 

• Përveç përshkrimit të shkaqeve, është e nevojshme të sqarohet në mënyrë të qartë se si këto 

shkaqe kanë ndikuar drejtpërdrejt në trajtimin që ju konsideroni diskriminues. Ju lutemi të 

përshkruani lidhjen midis rrethanave të paraqitura dhe pasojave konkrete që keni përjetuar 

për shkak të tyre. 

• Nga shqyrtimi i ankesës suaj, në mungesë të plotësimit të formularit përkatës me të dhënat 

e nevojshme, nuk rezulton të jetë saktësuar momenti i saktë kur ka filluar diskriminimi i 

pretenduar, ashtu si edhe data kur jeni vënë në dijeni për të. Në këtë kuadër, kërkohet të 

përcaktoni qartë dhe saktësisht datën, muajin dhe vitin kur ka ndodhur ngjarja 

diskriminuese, si dhe datën kur keni marrë dijeni për situatën në fjalë. 

• Informacion nëse shqetësimi i ngritur në ankesë është adresuar më parë pranë 

institucioneve të tjera përgjegjëse, si Ministria e Shëndetësisë, Avokati i Popullit ose 

ndonjë organ tjetër mbikëqyrës shëndetësor. Nëse po, të na vini në dispozicion përgjigjet 

që janë kthyer nga institucionet e kontaktuara, duke bashkëlidhur çdo dokument që provon 

përgjigjen zyrtare apo vendimin e marrë. 

• Çdo informacion ose dokumentacion tjetër shtesë që ju do e gjykoni të nevojshëm në 

mbështetje të ankesës tuaj.  

Referuar Fletës së Lajmërim-Marrjes të Zyrës Postare nr. RR 798 963 337 AA, datë 21.10.2025, 

rezultoi se pala ankuese e ka marrë në dorëzim shkresën nr.1462/2 prot., date 21.10.2025 të 

Komisonerit, por nuk ka dërguar asnjë përgjigje në lidhje me të pranë Komisionerit. 

Në këto kushte, për shqyrtimin e ankesës, Komisioneri është bazuar në analizën e dokumentacionit 

të administruar dhe të parashtrimeve të depozituara nga subjekti ankues në ankesën me nr. 239 

regj., datë 17.10.2025. 

II. Nga shqyrtimi paraprak i ankesës u konstatua se: 

Në nenin 1 të Ligjit 10221/2010, “Për Mbrojtjen nga Diskriminimi”, të ndryshuar, parashikohet 

objekti i këtij ligji, duke u sanksionuar se: “Ky ligj rregullon zbatimin dhe respektimin e parimit 

të barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”.  

Bazuar në nenin 3/1, të ligjit 10221/2010 “Për Mbrojtjen nga Diskriminimi”, të ndryshuar, 

diskriminimi përcaktohet si : “çdo dallim, përjashtim, kufizim ose preferencë, bazuar në cilindo 

shkak të përmendur në nenin 1 të këtij ligji, që ka si qëllim ose pasojë pengesën ose bërjen të 

pamundur të ushtrimit në të njëjtën mënyrë  me të tjerët, të të drejtave e lirive themelore të njohura 

me Kushtetutën e Republikës së Shqipërisë, me aktet ndërkombëtare të ratifikuara nga Republika 

e Shqipërisë, si dhe nga ligjet në fuqi”. 

Bazuar në nenin 33/3, të LMD-së përcaktohet se: “3. Për shqyrtimin e ankesave që i drejtohen, 

komisioneri zbaton normat e parashikuara në Kodin e Procedurave Administrative, me përjashtim 

të procedurave që parashikohen nga ky ligj”. 

Plotësimi i kritereve formale të një ankese, për të vijuar me shqyrtimin administrativ të saj, është 

hapi i parë, që ndiqet nga Komisioneri për Mbrojtjen nga Diskriminimi, në bazë të parashikimeve 

përkatëse ligjore. Ky detyrim i Komisionerit parashikohet në ligjin nr. 10221/2010 “Për Mbrojtjen 

nga Diskriminimi”, i ndryshuar, si dhe në ligjin nr. 44/2015 “Kodi i Procedurave Administrative 

i Republikës së Shqipërisë”. 

Mbështetur në parashikimin e nenit 44/2, të ligjit nr. 44/2015 “Kodi i Proçedurave Administrative 

i Republikës së Shqipërisë” organi publik shqyrton paraprakisht kërkesën e depozituar nga pala, 

lidhur me përmbushjen e kritereve formale ligjore, si kompetenca e organit publik, legjitimimi, 

afati, forma dhe çdo kriter tjetër të parashikuar nga ligji.  

Në nenin 65, gërma b), të ligjit të sipërpërmendur parashikohet gjithashtu se: “Në fillim të 

procedurës administrative, organi publik kryen verifikimet e mëposhtme: b) legjitimimin e palës 

që ka paraqitur kërkesën për fillimin e procedurës administrative”.   

Neni 7 i LMD-së1, në pikën 1 të tij, parashikon se: “Çdo veprim ose mosveprim i autoriteteve 

publike ose i personave fizikë a juridikë që marrin pjesë në jetën dhe sektorët publikë ose privatë, 

që krijojnë baza për mohimin e barazisë ndaj një personi apo grupi personash, ose që i ekspozon 

ata ndaj një trajtimi të padrejtë dhe jo të barabartë, kur ata ndodhen në rrethana të njëjta ose të 

ngjashme, në krahasim me persona të tjerë ose grupe të tjerash personash, përbën diskriminim”. 

Referuar informacionit të paraqitur në ankesë, si dhe dokumentacionit të administruar me këtë 

ankesë pranë Komisionerit, konstatohet se nga përmbajtja e ankesës dhe të dhënat shoqëruese nuk 

rezultojnë prova ose fakte që të mbështesin pretendimin për shkelje të parimit të barazisë në trajtim 

ose të ndonjë të drejte të mbrojtur nga ligji nr. 10221/2010 “Për Mbrojtjen nga Diskriminimi”, i 
ndryshuar. 

Nga përmbajtja e ankesës nuk rezulton të jetë përcaktuar qartë momenti kur ka filluar situata e 

pretenduar si diskriminuese, as data kur ankuesi është vënë në dijeni për të. Kjo mungesë 

informacioni e bën të pamundur verifikimin e plotë të rrethanave faktike dhe kohore që lidhen me 

pretendimin e diskriminimit. 

Në mungesë të fakteve konkrete që të mundësojnë identifikimin e rrethanave apo veprimeve të 

pretenduara si të padrejta, Komisioneri nuk disponon informacion të mjaftueshme ligjore për të 

vijuar me hetimin administrativ të çështjes. Sipas nenit 32 të ligjit të sipërcituar, barra e provës në 

rastet e diskriminimit vendoset mbi palën e paditur vetëm pasi pala ankuese të ketë paraqitur prova 

dhe fakte të mjaftueshme që të krijojnë një dyshim të arsyeshëm për ekzistencën e trajtimit të 

pabarabartë. Meqenëse një gjendje e tillë nuk është krijuar në rastin konkret, Komisioneri nuk 

mund të vlerësojë më tej përgjegjësinë apo të ndërmarrë masa në përputhje me dispozitat e ligjit 

përkatës. 

Në këto kushte, Komisioneri vlerëson se, në bazë të të rrethanave të shpjeguara më sipër dhe 

dokumentacionit të paraqitur, konstatohet se nuk ka elemente të mjaftueshme për të mbështetur 

pretendimin e diskriminimit apo shkeljes së parimit të trajtimit të barabartë, sipas ligjit nr. 

10221/2010 “Për Mbrojtjen nga Diskriminimi”, i ndryshuar. Ankesa si dhe materialet e 

depozituara nuk përmbajnë të dhëna konkrete që identifikojnë  veprimet apo rrethanat që mund të 

përbëjnë sjellje të padrejtë. Po ashtu, mungon përcaktimi i saktë i periudhës kohore kur është 

shfaqur situata e pretenduar dhe momenti kur ankuesi është informuar për të, çka nuk lejon 

analizimin e plotë të rastit dhe vlerësimin objektiv të fakteve. 

Në këto kushte, Komisioneri vë në dukje se për shqyrtimin e kësaj ankese nuk ekzistojnë indicie 

të mjaftueshme për të filluar një procedim administrativ. Në parim, për të marrë në shqyrtim një 

 
1 Shkurtesë për Ligjin për Mbrojtjen nga Diskriminimi. 

ankese për diskriminim, duhet të ekzistojnë fakte dhe prova konkrete që demonstrojnë trajtim të 

pabarabartë, si dhe informacion i mjaftueshëm mbi qëndrimin institucional dhe rrethanat kur ka 

ndodhur ngjarja, gjë që mungon në këtë rast.  

Për sa më sipër, referuar nenit 33 pika 4/ç të ligjit nr. 10221/2010 “Për Mbrojtjen nga 

Diskriminimi”, të ndryshuar,  i cili citon se “Ankesa nuk pranohet nëse është haptazi e pabazuar 

ose nuk ka informacion të mjaftueshëm për të bërë të mundur një hetim”, ankesa nuk mund të 

pranohet dhe për rrjedhojë nuk mund t’i nënshtrohet procedurave të mëtejshme të parashikuara në 

ligj për shqyrtimin e saj. 

Pra, konkludojmë se nuk plotësohen kriteret ligjore të përcaktuara nga ligji 10221/2010 “Për 

Mbrojtjen nga Diskriminimi”, i ndryshuar, për pranimin e ankesës pranë Komisionerit për 

Mbrojtjen nga Diskriminimi.  

PËR KËTO ARSYE: 

Mbështetur në nenin 21/1, nenin 32, pika 1/a, si dhe nenin 33, pikat 1, 4/ç, të ligjit 10221/2010 

“Për Mbrojtjen nga Diskriminimi”, të ndryshuar,  

V E N D O S I: 

1. Mospranimin e ankesës nr.239, datë 17.10.2025 të subjektit ankues z. S. L., pasi bazuar në 

ligjin nr. 10221/2010 “Për Mbrojtjen nga Diskriminimi” të ndryshuar, nuk ka informacion 

të mjaftueshëm për të bërë të mundur një hetim. 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 KOMISIONERI 
 

 
  Robert GAJDA 

